
Agenda 

 

Cyfarfod preifat cyn y prif gyfarfod (09.15 - 09.30) 

CYFARFOD CYHOEDDUS FFURFIOL (09.30) 

1 Cyflwyniadau, ymddiheuriadau a dirprwyon   

2 Strwythur y diwydiant rheilffyrdd: tystiolaeth gan y ganolfan 
ymchwil newid economaidd-ddiwylliannol  (Tudalennau 1 - 53)  

 

Tystion: 
 
• Karel Williams, Athro Cyfrifo a'r Economi Wleidyddol, Ysgol Fusnes Manceinion, 

Cyfarwyddwr y ganolfan ymchwil newid economaidd-ddiwylliannol y Cyngor 
Ymchwil Economaidd a Chymdeithasol 

 

Dogfennau ategol: 

EBC(4)-40-13(p1) – The Conceit of Enterprise: Train Operators and Trade Narrative 
(saesneg yn unig) 

Papur preifat (Briff yr Aelodau ar gyfer eitemau 2 a 3) 

Pecyn dogfennau cyhoeddus



 
 
  

EGWYL (10.30 - 10.45) 

3 TEN-T a Rheoliadau CEF (Cynhadledd fideo) (10.45-11.45)    

 

Tystion: 

• Herald Ruijters, Cyfarwyddwr Cyffredinol Symudedd a Thrafnidiaeth (MOVE), y 
Comisiwn Ewropeaidd 

• Philippe Chantraine, Cyfarwyddwr Cyffredinol Symudedd a Thrafnidiaeth (MOVE), 

y Comisiwn Ewropeaidd 

4 Papurau i’w nodi  (Tudalennau 54 - 76)  
 
Dogfennau ategol: 
EBC(4)-40-13(p2) - Llythyr at Weinidog yr Economi, Gwyddoniaeth a Thrafnidiaeth 
CLA(4)-40-13(p3) – Ymateb y Gweinidog 
EBC(4)-40-13(p4) -Llythyr at y Gweinidog Addysg a Sgiliau  
CLA(4)-40-13(p5) – Ymateb y Gweinidog 
 

5 Cynnig o dan Reol Sefydlog 17.42 i benderfynu gwahardd y 
cyhoedd o'r cyfarfod ar gyfer y canlynol:   

EGWYL (11.45-13.00) 

6 Trafodaeth ar yr adolygiad o waith a'r flaenraglen waith (13.00-
13.40)  (Tudalennau 77 - 81)  

 

Dogfennau ategol: 

Papur preifat: Adolygiad a blaenraglen waith 
 

7 Ymchwiliad i gyllideb yr UE 2014-2020 (13.40-14.00)  (Tudalennau 
82 - 90)  

 

Dogfennau ategol: 

Papur preifat: Papur cwmpasu 

Annwyl Weinidog 
 

Cynigion Cyllideb Ddrafft Llywodraeth Cymru ar gyfer 2014-15 

 

Hoffwn ddiolch i chi a'ch swyddogion am ddod i gyfarfod y Pwyllgor Menter a 

Busnes a gynhaliwyd ar 17 Hydref er mwyn cynorthwyo â'n gwaith craffu ar 

gynigion y gyllideb ddrafft 2014-15. Fel y soniais yn y cyfarfod, rydym yn 

ddiolchgar bod lefel y manylion yn eich papur am y gyllideb yn ymateb i'r 

ceisiadau yn fy llythyr dyddiedig 5 Awst.  

 

Mae'r gwaith craffu eleni wedi canolbwyntio'n bennaf ar flaenoriaethau'r 

gyllideb a gwerth am arian. Rydym yn awyddus i wahaniaethu'n glir rhwng 

monitro a gwerthuso. Mae ein gwaith craffu wedi ystyried hefyd a yw eich 

polisïau wedi cyfrannu at gyflawni amcanion perthnasol y Rhaglen 

Lywodraethu, fel creu swyddi, hybu twf a threchu tlodi. 

 

Eleni, rydym hefyd wedi trafod sut y caiff gwariant ataliol ei ystyried yn eich 

gwaith datblygu polisïau, hynny yw, gwariant sy'n rhoi sylw i atal problemau 

a lleddfu galw'r dyfodol am wasanaethau drwy ymyrryd yn fuan.  

 
Mae'r Pwyllgor wedi gwneud nifer o argymhellion i chi eu hystyried ac 

ymateb iddynt.  Rydym hefyd yn anfon y llythyr hwn at Gadeirydd y Pwyllgor 

Cyllid er mwyn helpu'r Pwyllgor hwnnw i graffu'n strategol a chyffredinol ar y 

gyllideb ddrafft. Bydd y llythyr hwn a'ch ateb chi yn cael eu cyhoeddi ar ein 

gwefan. 

 

Edwina Hart AC 
Gweinidog yr Economi, Gwyddoniaeth a Thrafnidiaeth 
Llywodraeth Cymru 
 
 
23 Hydref 2013 

Tudalen 54



 

2 

 

1. Yr Economi, Gwyddoniaeth a Thrafnidiaeth 

 

Gwerth am arian – y cynnydd ar sail y Rhaglen Lywodraethu, a 

pherfformiad yr adrannau 

 

Yn ein gwaith craffu, buom yn ystyried a yw Llywodraeth Cymru yn gwario'i 

dyraniadau yn effeithiol ac yn effeithlon.  Hynny yw, a yw eich adrannau yn 

cael y canlyniadau gorau posibl am yr adnoddau, a phethau eraill, a 

ddefnyddiwyd. 

 

Fe wnaethoch gynnig rhoi diweddariadau chwe misol i ni am hynt eich gwaith 

ar ymrwymiadau'r Rhaglen Lywodraethu.  

 

Argymhelliad 1 

Rydym yn croesawu eich cynnig i roi diweddariadau i ni bob chwe mis 

am hynt eich gwaith ar ymrwymiadau'r Rhaglen Lywodraethu. Byddem 

yn ddiolchgar pe gallai'r diweddariadau hynny gynnwys gwybodaeth am 

nifer y swyddi sydd wedi'u creu, eu diogelu a'u cynorthwyo gan yr 

adran.  Byddem hefyd yn gwerthfawrogi gwybodaeth am nifer y swyddi 

mewnfuddsoddi pendant sydd wedi'u creu gan yr adran (o gymharu â 

ffigurau ehangach Masnach a Buddsoddi y DU, sy'n seiliedig ar 

gyhoeddiadau).  

 

Mae'r Pwyllgor yn awyddus iawn i wneud rhagor o waith craffu ariannol y 

flwyddyn nesaf, yn enwedig edrych yn fanylach ar yr allbynnau ar sail 

gwariant yn ystod 2012-13, ac olrhain perfformiad eich adran. Felly, rydym 

yn awgrymu bod hyn yn rhan o'ch diweddariadau chwe mis o hyn ymlaen.  

 

Argymhelliad 2 

Fel rhan o'ch diweddariad chwe mis, byddem yn ddiolchgar pe gallech 

roi tabl i ni sy'n dangos allbwn pob rhaglen/maes gweithgaredd unigol 

ynghyd â gwybodaeth, lle bo modd, am y gwariant perthnasol. Hefyd, 

byddem yn ddiolchgar pe gallech gynnwys y wybodaeth hon yn eich 

diweddariadau chwe mis am drafnidiaeth.  Hoffem gael y diweddariad 

cyntaf ym mis Chwefror 2014 er mwyn i ni fedru craffu ar y gyllideb 

atodol yn ystod y flwyddyn.    

 

Gwerth am arian – gwerthuso rhaglenni 

 

Rydym yn croesawu'r sylw a wnaeth eich swyddogion fod eich adran yn 

gwerthuso'i holl raglenni ac yn rhoi cyfrif am unrhyw ddifuddiant a dadleoli. 

Argymhelliad 3 

Byddem yn falch o gael rhestr o'r rhaglenni sydd wedi'u gwerthuso, a 

dyddiadau'r adroddiadau gwerthuso. 

 
Gwerth am arian – Parthau Menter 

 

Rydym yn edrych ymlaen at weld y data perfformiad am y Parthau Menter, a 

gaiff eu cyhoeddi cyn diwedd y flwyddyn, ac rydym yn falch eich bod wedi 

cadarnhau y bydd y data yn cynnwys targedau penodol, mesuradwy ac 

amseredig ar gyfer 2014-15.  

 

Blaenoriaethu – cymorth ariannol ar gyfer busnes 

 

Roedd ein gwaith craffu ar y blaenoriaethu o fewn eich portffolio yn 

canolbwyntio ar y modd y dyranwyd y gyllideb rhwng gwahanol raglenni.  

Buom hefyd yn ystyried a oedd hynny'n ystyrlon, ac a oedd cyfiawnhad 

drosto. 

 

Yn ystod y drafodaeth a gawsom am gyllid trafodion ariannol, clywsom eich 

bod yn disgwyl cael rhagor o fanylion gan Drysorlys ei Mawrhydi ynghylch yr 

amserlen ar gyfer y gyfran honno (80%) o'r cyllid y bydd angen ei had-dalu i'r 

Trysorlys, a'r amodau ar gyfer gwneud hynny.   

 

Argymhelliad 4 

Byddem yn falch o gael nodyn pellach gennych ynghylch cyllid trafodion 

ariannol pan fyddwch wedi cael cadarnhad gan Drysorlys Ei Mawrhydi.  

 

Buom hefyd yn trafod y cydbwysedd rhwng cymorth grant traddodiadol a 

benthyciadau y mae angen eu had-dalu, a byddem yn gwerthfawrogi 

eglurhad pellach am hyn. 

 

Argymhelliad 5 

Byddem yn croesawu nodyn gennych yn esbonio faint yn union y mae 

eich adran yn ei ddyrannu i grantiau a benthyciadau, a hefyd sut y mae 

allbwn ac effeithiolrwydd y naill a'r llall yn cael eu monitro a'u 

gwerthuso.  

 
Prosesau cyllidebol – polisi sectorau 

 

Buom yn trafod sut yr ydych yn asesu effaith eich penderfyniadau ar 

gydraddoldeb, ac a ydych yn cynnwys asesiad o ddatblygu cynaliadwy fel 

rhan o'ch prosesau cyllidebol. Rydym yn gwerthfawrogi'r ymateb didwyll a 

gawsom gennych, sef bod hyn yn aml yn beth anodd i'w wneud, a'ch bod yn 

ystyried cydraddoldeb a datblygu cynaliadwy fel rhan o'ch adolygiadau 

chwarterol rheolaidd. 

 

Yn benodol, rydym yn croesawu'n fawr eich cynnig i ddarparu nodyn 

ynghylch sut yr ydych wedi mynd ati i ystyried effeithiau'r polisi sectorau ar 

gydraddoldeb, yn enwedig o ran yr anghydbwysedd rhwng y rhywiau yn y 

sectorau sy'n flaenoriaeth.  

 

Argymhelliad 6 

Fe wnaethoch gynnig rhoi rhagor o ystyriaeth i'r gwelliannau y gallai 

eich adran chi eu gwneud o ran Asesu'r Effaith ar Gydraddoldeb. 

Byddem yn ddiolchgar pe gallech ddarparu nodyn yn esbonio dull eich 

adran o asesu effaith ei gwaith ar gydraddoldeb a datblygu cynaliadwy.  

 

2. Trafnidiaeth 

 

Fforddiadwyedd – cyllid refeniw 

 

Rydym yn pryderu am effaith y gostyngiad yn y cyllid refeniw yn y gyllideb 

drafnidiaeth ar allu eich adran i fodloni ei rhwymedigaethau statudol a 

chontractiol, ac i ddiogelu/gwella gwasanaethau trafnidiaeth gyhoeddus 

hanfodol. 

 

Argymhelliad 7 

Byddem yn falch o gael diweddariad cyn gynted ag y bo modd am y 

gwaith i fynd i'r afael â'r gostyngiad yn y cyllid refeniw, yn ogystal â'r 

wybodaeth sydd i'w darparu ar ôl y gyllideb atodol nesaf. 

 

Blaenoriaethu – Y Bil Teithio Llesol 

 

O ran ein trafodaeth am weithredu'r Bil Teithio Llesol (Cymru), byddem yn 

croesawu rhagor o eglurder am yr amcangyfrifon o'r costau sy'n sail i'r 

dyraniad cyllidebol ar gyfer gweithredu'r Bil.  Byddem hefyd yn croesawu 

rhagor o eglurder am y modd y caiff y Bil ei gydgysylltu â'r Adran Diwylliant a 

Chwaraeon. Deallwn fod y Gweinidog Cyllid wedi dweud, os bydd gweithredu 

deddfwriaeth yn arwain at gostau uwch nag a ragwelwyd, y bydd disgwyl i'r 

Gweinidog perthnasol ganfod y cyllid ychwanegol o'i bortffolio ei hun. 

Argymhellion 8, 9 a 10 

Hoffem gael esboniad gennych ynghylch pa agweddau ar y Bil Teithio 

Llesol y mae’r Gweinidog Diwylliant a Chwaraeon yn gyfrifol amdanynt, 

pa agweddau y mae Gweinidog yr Economi, Gwyddoniaeth a 

Thrafnidiaeth yn gyfrifol amdanynt, a pha gyfran o'r gyllideb a 

ddyrannwyd i'r naill bortffolio a'r llall. 

 

Hoffem esboniad pellach ynghylch pwy sy'n gyfrifol am ddatblygu a 

darparu’r Cynllun Teithio Llesol sy'n cyd-fynd â'r ymyriadau seilwaith y 

cyfeirir atynt yn y Memorandwm Esboniadol i'r Bil Teithio Llesol. Hefyd, 

a fyddech cystal ag esbonio a oes unrhyw ddarpariaeth wedi'i gwneud 

yn eich cyllideb ddrafft ar gyfer datblygu a darparu’r Cynllun.   

 

Yr oeddech hefyd wedi cynnig rhoi gwybodaeth i ni ynghylch sut y mae'r 

dyraniadau cyfalaf ar gyfer teithio llesol yn gysylltiedig â gweithredu'r 

Bil Teithio Llesol. 

 

Gwerth am arian – gwasanaethau bws 

 

O ran ariannu gwasanaethau bws, yn enwedig y Grant Gwasanaethau 

Trafnidiaeth Rhanbarthol, deallwn eich bod yn bwriadu gwerthuso 

effeithiolrwydd ac effaith y trefniadau ariannu newydd.  Croesawn eich 

cynnig i ddod i siarad â'r Pwyllgor am eich cynlluniau ar gyfer y dyfodol. Yn y 

cyfamser, byddem yn falch o gael esboniad am y cyllid ar gyfer Trafnidiaeth 

Gymunedol, ac am y Strategaethau ar gyfer Rhwydweithiau Trafnidiaeth Bws 

a Thrafnidiaeth Gymunedol Rhanbarthol. 

 

Argymhellion 11 a 12 

A fyddech cystal ag esbonio statws y Strategaethau ar gyfer 

Rhwydweithiau Trafnidiaeth Bws a Thrafnidiaeth Gymunedol 

Rhanbarthol sydd wrthi'n cael eu datblygu gan y Consortia Trafnidiaeth 

Rhanbarthol, o ystyried yr adolygiad ehangach o gynlluniau trafnidiaeth 

rhanbarthol a'r ddarpariaeth gwasanaethau bws y cyfeiriwyd atynt yn 

eich tystiolaeth lafar.  

 

A allwch ei gwneud yn glir a yw'r arian yr oeddech yn cyfeirio ato ar 

gyfer Trafnidiaeth Gymunedol, sydd yn 'dyblu, i bob pwrpas', yn 

cynnwys yr arian a ddyrannwyd yn flaenorol i'r Fenter Tocynnau Teithio 

Rhatach ar Drafnidiaeth Gymunedol. 

Gwerth am arian – Cynllunio Trafnidiaeth Rhanbarthol a Chenedlaethol 

 

Yn eich tystiolaeth fe wnaethoch gyfeirio at 'ddiffyg yn y trefniadau cyfredol' i 

werthuso effeithiau cronnus a hirdymor y Cynllun Trafnidiaeth Cenedlaethol, 

o gymharu â gwerthuso cynlluniau unigol. Byddem yn gwerthfawrogi rhagor 

o wybodaeth am hyn, gan gynnwys fforddiadwyedd yr ymrwymiadau cyfalaf 

cyfredol. 
 

Argymhellion 13 ac 14 

A allwch esbonio sut y byddwch yn mynd i'r afael â'r hyn a ddisgrifiwyd 

gennych yn 'ddiffyg yn y trefniadau' i werthuso'r Cynllun Trafnidiaeth 

Cenedlaethol?  Hoffem gael yr amserlen ar gyfer y gwaith hwn a sut y 

bydd gwerthuso, yn hytrach na monitro'n unig, yn rhan o'r Cynllun 

Trafnidiaeth Cenedlaethol nesaf o'r cam datblygu ymlaen. 
 

Cawsom wybod gennych na fu newid i'r amserlen ar gyfer y broses 

pedwar cam o ddatblygu'r Cynlluniau Trafnidiaeth Rhanbarthol, a 

amlinellwyd yn y papur i'r Cabinet ar 19 Chwefror 2013. A allwch ein 

sicrhau y bydd y cynlluniau wedi'u cyflwyno erbyn 1 Ebrill 2015, a rhoi 

diweddariad i ni am ganlyniadau cam cyntaf y broses? 
 

Gwerth am arian – y Metro 
 

Rydym yn croesawu eich cynnig i siarad â'r Pwyllgor am y cynigion ar gyfer 

creu Metro yn rhanbarth Caerdydd.  Fel y gwyddoch, mae sesiwn wedi'i 

threfnu ar 5 Rhagfyr i drafod y materion hyn yn fanwl. Yn y cyfamser, gan 

eich bod wedi cadarnhau y byddech yn paratoi cynlluniau cyflawni wedi'u 

costio, byddem yn falch o gael rhagor o wybodaeth am hynt y cynlluniau 

hynny. 
 

Argymhelliad 15 

Hoffem wybod pryd y byddwch mewn sefyllfa i ddarparu cynlluniau 

cyflawni wedi'u costio ar gyfer Ymyriadau Trafnidiaeth Integredig De-

ddwyrain Cymru (y Metro) a Gogledd-ddwyrain Cymru. 

Diolch i chi am gynorthwyo'r Pwyllgor yn ei waith craffu. Edrychwn ymlaen at 

gael eich atebion i'r pwyntiau a godwyd yn y llythyr hwn.  
 

Yn gywir 

 

Nick Ramsay AC, Cadeirydd y Pwyllgor Menter a Busnes 
 

cc Jocelyn Davies AC, Cadeirydd y Pwyllgor Cyllid 

Annwyl Weinidog 
 

Cynigion Cyllideb Ddrafft Llywodraeth Cymru ar gyfer 2014-15 

 

Hoffwn ddiolch i chi, y Dirprwy Weinidog, a'ch swyddogion am ddod i 

gyfarfod y Pwyllgor Menter a Busnes, a gynhaliwyd ar 17 Hydref, er mwyn 

cynorthwyo â'n gwaith craffu ar gynigion Cyllideb Ddrafft Llywodraeth Cymru 

2014-15.  

 

Fel y soniais yn ystod y cyfarfod, rydym yn ddiolchgar i chi am baratoi papur 

manwl ar y gyllideb ac am ymateb i'r llythyr a anfonais atoch, dyddiedig 5 

Awst 2013, yn gofyn am wybodaeth ynghylch ymrwymiadau'r Rhaglen 

Lywodraethu ar gyfer gwariant ataliol a blaenoriaethu.  

 

Mae'r gwaith craffu eleni wedi canolbwyntio'n bennaf ar flaenoriaethau'r 

gyllideb a gwerth am arian. Mae ein gwaith craffu wedi ystyried hefyd a yw'ch 

polisïau wedi cyfrannu at gyflawni eich tair thema drawsbynciol, sef swyddi a 

thwf, cyrhaeddiad addysgol, a chefnogi plant, teuluoedd a chymunedau 

difreintiedig. 

 

Mae'r Pwyllgor wedi gwneud nifer o argymhellion i chi eu hystyried ac 

ymateb iddynt.  

 

 

Huw Lewis AC 
Y Gweinidog Addysg a Sgiliau  
Llywodraeth Cymru 
 
 
  
23 Hydref 2013 

Rydym hefyd yn anfon y llythyr hwn at Gadeirydd y Pwyllgor Cyllid er mwyn 

llywio gwaith craffu strategol a chyffredinol y Pwyllgor hwnnw ar y gyllideb 

ddrafft. Bydd y llythyr hwn a'ch ateb chi yn cael eu cyhoeddi ar ein gwefan. 

 

Blaenoriaethu – addysg ôl-19 a dysgwyr sy'n fenywod 

 

Rydym yn sylweddoli y bu'n rhaid i chi wneud penderfyniadau anodd eleni i 

reoli'r 4.7% o ostyngiad gwirioneddol yn y gyllideb Addysg a Sgiliau. 

Cadarnhawyd yn y sesiwn dystiolaeth y bydd mwy o flaenoriaeth yn cael ei 

rhoi i bobl ifanc 16 i 18 oed ym maes addysg bellach nag i bobl 19 oed a 

throsodd, o safbwynt cyllid Llywodraeth Cymru.  

 

Argymhelliad 1 

A fyddech cystal â rhoi asesiad i ni o effaith eich cynigion yn y gyllideb 

ar nifer y myfyrwyr a nifer y cyrsiau yn achos pobl dros 19 oed? 

 

Gan gofio y bydd y lefelau grant a'r trothwyon cymhwysedd yn cael eu rhewi 

ar gyfer holl grantiau cyllid myfyrwyr (er enghraifft, Grantiau Dysgu'r 

Cynulliad, grantiau wedi'u targedu a grantiau rhan-amser) o 2014-15 tan 

2016-17, rydym yn bryderus y gallai hyn beri anfantais ddeublyg i ddysgwyr 

sy'n fenywod. Y rheswm am hyn yw mai menywod yw mwyafrif y dysgwyr yn 

gyffredinol, a menywod yw cyfran helaethaf y dysgwyr hŷn (19 oed a 

throsodd) hefyd. Caiff hyn ei gydnabod yn asesiad Llywodraeth Cymru o 

effaith y newidiadau yn y ddarpariaeth addysg amser llawn ar gydraddoldeb. 

 

Argymhelliad 2 

Rydym yn croesawu eich ymrwymiad i fonitro a gwerthuso effaith eich 

cynigion yn y gyllideb ar ddysgwyr dros 19 oed sy'n fenywod, a hoffem 

gael gwybodaeth fanwl gennych ynghylch sut yr ydych yn bwriadu 

cyflawni'r gwaith monitro a gwerthuso, a thros ba gyfnod. 

 

Blaenoriaethu – addysg sgiliau ôl-19 a phrentisiaid sy'n fenywod 

 

O ran cyllid ar gyfer prentisiaethau, dywedodd y Dirprwy Weinidog y byddai 

cefnogaeth y dyfodol yn cael ei rhoi i feysydd sy'n flaenoriaeth, a rhestrodd 

rai sectorau nad ydynt yn flaenoriaeth, fel trin gwallt, harddwch, manwerthu 

a gweinyddu busnesau. Unwaith eto, menywod sydd amlycaf yn y sectorau 

hynny.   

Argymhelliad 3 

Rydym yn awyddus i ddeall yn well beth yw rhesymeg Llywodraeth 

Cymru dros flaenoriaethu cymorth ar gyfer rhai prentisiaethau.  O ran y 

gostyngiad yn y cymorth ar gyfer prentisiaethau nad ydynt yn 

flaenoriaeth, rydym am ddeall yn well beth fydd effaith hynny ar 

fenywod yn benodol.  Rydym hefyd am gael esboniad ynghylch sut y 

caiff yr arbedion eu hailfuddsoddi mewn meysydd eraill, a beth yw'r 

canlyniadau arfaethedig. 

 

 

Gwerth am Arian – ad-drefnu addysg uwch  

 

Nid oes cynnydd ar y gweill yng nghyllideb ddangosol addysg uwch ar gyfer 

2014-15, ac rydym yn gwybod y bydd Pwyllgor Cyllid y Cynulliad yn cynnal 

ymchwiliad i gyllido addysg uwch yn nes ymlaen y tymor hwn. Fe wnaethoch 

gytuno i roi gwybodaeth am y dadansoddiad o'r arbedion a gafwyd o 

ganlyniad i uno sefydliadau addysg uwch dros y deng mlynedd diwethaf. 

 

Argymhelliad 4 

Byddem yn falch o gael gwybodaeth fanwl am gostau'r polisi ad-drefnu 

addysg uwch dros y deng mlynedd diwethaf, a pha werthusiad sydd 

wedi'i wneud i weld a fu'r uno yn werth da am arian. 

 

Gwerth am Arian – Cronfeydd Ariannol Wrth Gefn 

 

Yr oeddech hefyd wedi cynnig rhoi copi i ni o'r astudiaeth a wnaed gan 

Oldbell3 yr haf diwethaf i werthuso'r Cronfeydd Ariannol Wrth Gefn. 

 

Yr oeddech hefyd wedi sôn y byddech yn monitro ac yn gwerthuso dau faes 

arall yn y dyfodol agos, sef: 

 

• ehangu mynediad i adnoddau addysg uwch; a'r 

• effaith bosibl ar Gymru yn sgil polisi Lloegr o beidio â chyfyngu ar 

nifer y myfyrwyr addysg uwch "ABB" ar gyrsiau unigol. 

 

Argymhelliad 5 

Byddem yn falch o gael y diweddaraf am y ddau faes hyn cyn gynted ag 

y bo modd. 

Prosesau cyllidebol 

 

Yn anffodus ni chawsom amser yn ystod y sesiwn graffu i ofyn i chi am 

arfarniadau datblygu cynaliadwy. 

 

Argymhellion 6 a 7 

Byddem yn falch o gael nodyn gennych yn egluro a ydych wedi gwneud 

arfarniad datblygu cynaliadwy o gyllideb eich adran fel rhan o'r broses o 

gynllunio'r gyllideb, ac os felly, y newidiadau a wnaed o ganlyniad i 

hynny. 

Hefyd, hoffem gael gwybod sut y bydd adnoddau eich adran yn cael eu 

defnyddio i gyflawni'r ymrwymiadau datblygu cynaliadwy yn y Rhaglen 

Lywodraethu, a sut y caiff y canlyniadau perthnasol eu mesur. 

 

Diolch i chi am gynorthwyo'r Pwyllgor yn ei waith craffu, ac edrychwn ymlaen 

at gael eich atebion i'r pwyntiau a godwyd yn y llythyr hwn cyn gynted â 

phosibl.  

 

Yn gywir 

 
Nick Ramsay AC 

Cadeirydd y Pwyllgor Menter a Busnes 

 

cc  Jocelyn Davies AC  

Cadeirydd y Pwyllgor Cyllid 

 

 

Tudalen 72



Huw Lewis AC / AM

Nick Ramsay  AC
Cadeirydd Y Pwyllgor Menter a Busnes
Cynulliad Cenedlaethol Cymru  
Bae Caerdydd 
Caerdydd 
CF99 1NA 

Annwyl Nick,

Diolch am eich llythyr dyddiedig 23 Hydref yn holi am ragor o wybodaeth wedi'r 
broses graffu ar y gyllideb gan y Pwyllgor Menter a Busnes ar 17 Hydref.  Rwyf wedi 
nodi isod yr ymateb i'r materion a godwyd gennych a'r wybodaeth ychwanegol 
roeddech ei hangen.   

Addysg Ôl-19 a dysgwyr sy'n fenywod 

Mai'n anodd gwybod union effaith y cynigion yn y gyllideb ar nifer y dysgwyr a'r cyrsiau gan 
nad cyllid Llywodraeth Cymru yw unig ffynhonnell gyllid y Sefydliadau Addysg Bellach. 

Yn seiliedig ar y data diweddaraf, £558 y flwyddyn yw cost dysgwr ôl-16 ar gyfartaledd.  
Nifer yr oriau ar gyfartaledd ar gyfer dysgwr rhan amser yw 60 awr.  Felly, heb ragdybio bod 
unrhyw arbedion o ran costau na ffynonellau incwm eraill, byddai'r cyllidebau is yn arwain at 
gynifer â 68,000 yn llai o gyfleoedd i ddysgwyr ddysgu'n rhan-amser yn 2014/15. 

Bydd fy swyddogion yn cydweithio'n agos â'r sector ôl-16 i leihau effaith unrhyw ostyngiad
yn y dysgu a rydym yn amcangyfrif y bydd yn cael effaith ar lawer llai o ddysgwyr.  

Ar hyn o bryd nid yw'n bosib rhagweld nifer y cyrsiau yr effeithir arnynt.  Er mai y 
dosbarthiadau bychain llai ymarferol yw'r rhai sydd fwyaf tebygol o gael eu targedu, mae 
sefydliadau AB wedi ymateb yn dda i'r agenda drawsnewid, gan arwain at nifer o golegau 
cyfunol sydd â'r gallu i gynnig grwpiau mwy sy'n fwy effeithlon.

Mae monitro y ddarpariaeth ôl-16 yn elfen allweddol o'r Fframwaith Cynllunio a Chyllido 
newydd.  Mae'r monitro, i gynnwys monitro rhyw ac oedran, i ddigwydd ar ddiwedd pob 

blwyddyn academaidd.  Ar hyn o bryd bydd yn bosib inni gymharu patrymau cyflenwi yn 
flynyddol ac os oes gwahaniaeth o ran y rhywiau, ystyried cyflwyno mesurau neu 
flaenoriaethau i fynd i'r afael â hyn.  Yn y cyfamser bydd fy swyddogion yn cydweithio'n 
agos â'r sector ôl-16 i leihau effaith unrhyw ostyngiad ar grwpiau penodol o ddysgwyr.

Addysg sgiliau ôl-19 a phrentisiaethau i fenywod

Mae fy swyddogion yn gweithio gyda chydweithwyr yn Adran yr Economi Gwyddoniaeth a 
Thrafnidiaeth i benderfynu pa sectorau sy'n cael eu hystyried yn flaenoriaeth i Lywodraeth 
Cymru.  Bydd meysydd o flaenoriaeth megis Adeiladu a Pheirianneg yn sbarduno twf a 
ffyniant o fewn economi Cymru ac rydym yn gweithio i gynyddu nifer y menywod sy'n 
gweithio mewn Prentisiaethau o fewn y sectorau hyn.   Nid yw diwydiannau gwasanaethu 
fel gwallt a harddwch, manwerthu a gweinyddu busnes yn cael eu trin fel blaenoriaeth yn 
ein proses ddyrannu.

Wrth ystyried dyrannu cyllid penodol ar gyfer Prentisiaethau, defnyddir y blaenoriaethau 
canlynol:

• Y rhai hynny sydd yn dysgu, â'u dysgu i barhau i'r flwyddyn gontract newydd

• Pob newydd-ddyfodiad rhwng 16-24 mlwydd oed, heb ystyried unrhyw flaenoriaeth o 

ran sector

• Prentisiaethau uwch, heb ystyried blaenoriaeth y sector

• Newydd-ddyfodiaid 25+ mewn sectorau sy'n flaenoriaeth

• Newydd-ddyfodiaid 25+ mewn sectorau nad ydynt yn flaenoriaeth.

Ar gyfer blwyddyn gontract 2013/14, rydym wedi cymeradwyo'r cyllid yn seiliedig ar y galw 
am leoedd i brentisiaid yn y cohortau 16-24 mlwydd oed, prentisiaethau uwch a'r rhai sy'n 
flaenoriaeth. Mae hyn wedi golygu bod y cyllid wedi'i ddyrannu'n llawn ac nad oes cynllunio 
ar gyfer newydd-ddyfodiaid 25 mlwydd oed nad ydynt yn flaenoriaeth.  Ar ben hyn, mae 
lleoedd i brentisiaid wedi'u dyrannu o'r £20 miliwn ychwanegol sy'n cael ei gyhoeddi yng 
Nghyllideb Derfynol 2013-14 wedi eu blaenoriaethu ar gyfer Prentisiaeth Uwch a recriwtio 
pobl ifanc 16-24 mlwydd oed. 

Fel rhan o'n cais o Gronfa Gymdeithasol Ewrop i gefnogi'r rhaglen Brentisiaethau, 
cyflwynodd fy swyddogion gynllun busnes i Swyddfa Cyllid Ewropeaidd Cymru. Mae'r 
cynllun hwn yn cynnwys targedau ar gyfer cyfranogiad menywod. 

Ar ben hyn, mae Estyn wedi'u comisiynu i edrych ar faterion cydraddoldeb y rhaglen 
Brentisiaethau, gan edrych yn benodol ar y rhwystrau posibl sy'n cael eu hwynebu gan bobl 
dduon a lleiafrifoedd ethnig a grwpiau anabl wrth geisio ymuno â'r rhaglenni prentisiaeth. 
Hefyd, rydym wedi gofyn iddynt ystyried y cydbwysedd rhwng y rhywiau ar draws y sectorau 
galwedigaethol. Bydd Estyn yn cyhoeddi ei adroddiad terfynol ym mis Ionawr 2015, a
defnyddir hwn i lywio ein syniadau ynghylch polisïau a sut i gysylltu'n fwy effeithiol gyda 
grwpiau dan anfantais ac i fynd i'r afael â stereoteipio.

Ad-drefnu addysg uwch

O 2002 i 2011, bu Cronfa Ad-drefnu a Chydweithredu Cyngor Cyllido Addysg Uwch Cymru 
yn cynorthwyo gydag ad-drefnu'r sector addysg uwch yng Nghymru er mwyn gwella 
perfformiad yn sylweddol a chael mwy o gystadleuaeth. 

Darparwyd cyllid o £15 miliwn i gynorthwyo gyda'r broses o uno Prifysgol Caerdydd a 
Choleg Meddygaeth Prifysgol Cymru yn 2004.  Roedd gwerthusiad annibynnol o'r broses 
uno a'r datblygiadau o ganlyniad i hyn tuag at yr amcanion ar gyfer y sefydliad cyfunol yn 
tynnu sylw at lwyddiant y broses uno, yn ogystal â'r twf mewn cyllid ar gyfer ymchwil a Tudalen 74



ddyfarnwyd i'r Brifysgol ers yr uno. Roedd gwerthusiad annibynnol pellach o effaith yr uno 
yn 2010 yn edrych ar ganlyniadau yr uno a'r gwersi ar gyfer datblygiadau uno yn y dyfodol.

Darparwyd cyllid o £12.75 miliwn i gefnogi cynghrair strategol rhwng Coleg Cerdd a Drama 
Cymru a Phrifysgol Morgannwg, gyda'r Coleg yn dod yn is-gorff y Brifysgol yn 2007.    
Roedd gwerthusiad annibynnol yn edrych ar y datblygiadau tuag at amcanion y Gynghrair 
Strategol a gwersi ar gyfer datblygiadau uno yn y dyfodol.

Darparwyr cyllid o £14.3 miliwn i ariannu'r broses o uno Prifysgol Cymru, Llanbedr a Choleg 
y Drindod, Caerfyrddin yn 2010. 

Mae'r adroddiadau gwerthuso ar gael ar wefan CCAUC:  

http://www.hefcw.ac.uk/policy_areas/strategic_change/reconfig_collab.aspx  

Yn unol ag ymrwymiad presennol y Rhaglen Lywodraethu i sefydlu llai o sefydliadau AU 
cryfach, rydym wedi parhau i ddatblygu polisi ar gyfer ad-drefnu'r sector.  Dyma'r ddwy 
enghraifft benodol ddiweddar sy'n cyfrannu'n sylweddol tuag at gyflawni'r ymrwymiad hwn:

Ar 11 Ebrill, unodd Prifysgol Cymru, Casnewydd a Phrifysgol Morgannwg i ffurfio Prifysgol 
De Cymru.  Er mwyn sicrhau pontio esmwyth i'r sefydliad newydd, rydym wedi sicrhau bod 
cyllid newydd ar gael, drwy CCAUC, o £24.8 miliwn (refeniw a chyfalaf) dros dair mlynedd.  

Ym mis Awst 2013, unodd Prifysgol Cymru, y Drindod Dewi Sant gyda Phrifysgol 
Fetropolitan Abertawe.  Bydd £3.2 miliwn ar gael drwy CCAUC i gefnogi'r broses uno hon.  

Yn ôl yr arfer sydd wedi'i sefydlu, disgwylir i unrhyw werthusiad yn y dyfodol o'r prosesau 
uno diweddar hyn ystyried manteision uno (yn ariannol ac mewn ffyrdd eraill) ac a oedd yr 
arbedion a ragwelwyd o ran effeithiolrwydd ac ail-fuddsoddi wedi'u cyflawni'n llawn. 

Cofnododd gwerthusiad interim Swyddfa Archwilio Cymru o'r Gronfa Ad-drefnu a 
Chydweithredu yn gyffredinol yn 2009 bod CCAUC wedi rheoli'r gronfa'n dda yn gyffredinol 
a bod rhai sefydliadau AB yn rhan o brosiect cydweithredu llwyddiannus.   Gwelodd 
Swyddfa Archwilio Cymru hefyd bod sefydliadau yn gryfach, bod ganddynt fwy o gapasiti o 
ran ymchwil a'u bod wedi datblygu darpariaeth addysgu ehangach o ganlyniad. 

Cronfa Ariannol wrth Gefn 

Mae copi o werthusiad Oldbell3 o Gronfeydd Ariannol wrth Gefn ar gael ar y ddolen 
ganlynol: 

http://wales.gov.uk/about/aboutresearch/social/latestresearch/EvalFlyStart7-20/?lang=cy

Datblygu Cynaliadwy

Cynaliadwyedd yw ein prif egwyddor drefniadol.  Mae ffocws ar gynaliadwyedd 
economaidd, cymdeithasol ac amgylcheddol. 

Roedd yr adolygiad o'r cyllidebau fesul llinell a gynhaliwyd gennyf i a'm swyddogion ar gyfer 
y gyllideb ddrafft hon yn cynnwys effaith y penderfyniadau ar gynaliadwyedd, cydraddoldeb, 
hawliau'r plentyn a'r iaith Gymraeg.  Nid yw cynaliadwyedd yn cael ei ystyried ar ei ben ei 
hun ond fel rhan cyfannol o'r broses o wneud penderfyniad.  Mae'n gysylltiedig â gwneud 
penderyfniadau ac ar yr un pryd ddeall yr effaith lawn y mae yn ei gael.  

Mae cynaliadwyedd yn egwyddor sy'n cwmpasu popeth, felly nid yw'n bosib nodi 
penderfyniadau sy'n cael eu gwneud yn benodol oherwydd cynaliadwyedd.  Ni fyddwn yn Tudalen 75



disgwyl i unrhyw gynnig gael ei wneud a oedd yn cael effaith negyddol ar gynaliadwyedd.  
Mae'r gyllideb hon yn ymwneud â blaenoriaethu'r buddsoddiad mewn meysydd sy'n cael yr 
effaith fwyaf positif.  

Fel enghraifft, mae ein Cynllun Cyflawni Fframwaith Ymgysylltu a Datblygu Ieuenctid yn 
ystyried egwyddorion craidd datblygu cynaliadwy a gawsant eu cynnwys drwy gydol ei 
ddatblygiad.  Mae effeithiau cymdeithasol ac economaidd clir y bydd y Cynllun yn cyfrannu 
tuag atynt.  Bydd datblygu dull cyson ac effeithiol o ymyrraeth gynnar, cyfranogiad mewn
addysg sy'n cael ei dargedu, ei gefnogi a'i gynyddu, hyfforddiant a chyflogaeth gynaliadwy 
yn helpu i wella lles, goresgyn problemau rhwng cenedlaethau, a sefydllu tueddiadau o ran 
addysg, hyfforddiant a chyflogaeth ar gyfer cenedlaethau'r dyfodol.

Felly hefyd, bydd ein Rhaglen Ysgolion ar gyfer y 21ain Ganrif yn anelu at ddarparu 
adeiladau ysgol cynaliadwy.  Byddwn yn parhau i weithio gydag awdurdodau lleol i sicrhau 
bod pob prosiect cyfalaf ar gyfer adeiladu ysgolion newydd yn bodloni safon 'rhagorol' Dull 
Asesu Amgylcheddol y Sefydliad Ymchwil Adeiladu (BREEAM).  Mae'r safon yn sicrhau 
arfer gorau mewn cynllunio cynaliadwy ac wedi dod yn ddull arferol o ddisgrifio perfformiad 
amgylcheddol adeilad.  Bydd tri-deg-pump o brosiectau pontio yn cyflawni hyn erbyn 2014-
15.

O ran mesur effaith y cynlluniau hyn mae gennym fesurau canlyniad o fewn y Rhaglen 
Lywodraethu sy'n cael eu cofnodi'n flynyddol.  Mae'r mesurau hyn yn rhoi mesur o lwyddiant 
a lefelau cyrhaeddiad pobl ifanc sydd yn ei dro yn cael effaith ar eu gallu i gadw mewn 
gwaith a chyfrannu at yr economi ac at gymdeithas. Dyma rai ohonynt:

• Canran y plant a gyrhaeddodd y lefel ddisgwyliedig neu uwch o ran dysgu ar 

ddiwedd y Cyfnod Sylfaen

• Canlyniadau cyfnod allweddol 4 ar gyfer disgyblion 15 oed

• Canran y bobl ifanc 16 i 18 oed nad ydynt mewn addysg, cyflogaeth na hyfforddiant

Rwy'n gobeithio bod yr ateb hwn yn ddigonol i ateb eich cwestiynau ychwanegol.  Byddaf yn 
ymateb ar argymhelliad 5 maes o law.

Yn gywir,

Huw Lewis AC / AM
Y Gweinidog Addysg a Sgiliau
Minister for Education and Skills

Mae cyfyngiadau ar y ddogfen hon


	Agenda
	2 Strwythur y diwydiant rheilffyrdd: tystiolaeth gan y ganolfan ymchwil newid economaidd-ddiwylliannol
	Papur preifat (Briff yr Aelodau ar gyfer eitemau 2 a 3)

	4 Papurau i™w nodi
	EBC(4)-40-13(p2) - Llythyr at Weinidog yr Economi, Gwyddoniaeth a Thrafnidiaeth
	EBC(4)-40-13(p3) Œ Ymateb y Gweinidog
	EBC(4)-40-13(p4) Œ Llythyr at y Gweinidog Addysg a Sgiliau
	EBC(4)-40-13(p5) Œ Ymateb y Gweinidog

	6 Trafodaeth ar yr adolygiad o waith a'r flaenraglen waith (13.00-13.40)
	7 Ymchwiliad i gyllideb yr UE 2014-2020 (13.40-14.00)

